
1. Իրավական ակտի անհրաժեշտությունը (նպատակը).
«Հայաստանի Հանրապետության հարկային օրենսգրքում փոփոխություններ և լրացումներ կատարելու մասին» Հայաստանի Հանրապետության օրենքի նախագիծը (այսուհետ՝ Նախագիծ) մշակվել է «Հարկային հարցերով փոխադարձ վարչական աջակցության մասին»  կոնվենցիայի (2010 թվականի արձանագրությամբ փոփոխված) (այսուհետ՝ Կոնվենցիա) համաձայն՝ վերջինով և Միասնական հաշվետվողական ստանդարտով (այսուհետ՝ Ստանդարտ) նախատեսված պարտավորությունները կատարելու նպատակով: Ստանդարտի լիարժեք և արդյունավետ կիրառումը հնարավոր է միայն ներքին օրենսդրության համապատասխանեցման և իրավական հստակ գործիքակազմի ներդրման միջոցով։ Օրենսդրական փոփոխությունների անհրաժեշտությունը պայմանավորված է ոչ միայն միջազգային պարտավորություններից բխող նոր մոդելային օրենսդրության և գործող հարկային օրենսդրությունը՝ Ստանդարտի պահանջներին համապատասխանեցնելու պահանջներով, այլև համաշխարհային հարկային վարչարարության առաջատար փորձի ներդրման և արդյունավետ կիրառման անհրաժեշտությամբ։ Միաժամանակ, օրենսդրական փոփոխությունները բխում են 2025 թվականի սեպտեմբերին Հայաստանի Հանրապետության կողմից առաջին անգամ տեղեկությունների ավտոմատ փոխանակումից հետո՝ իրավակիրառ պրակտիկայում առաջացած խնդիրները կարգավորելու անհրաժեշտությունից։
2. Կարգավորման հարաբերությունների ներկա վիճակը և առկա խնդիրները․
Համաձայն Կոնվենցիայի՝ այն վավերացրած պետությունները, ամեն տարի, ավտոմատ կերպով փոխանակում են Ստանդարտով սահմանված ֆինանսական հաշիվների վերաբերյալ տեղեկությունները։ «ՀՀ հարկային օրենսգրքում փոփոխություն և լրացումներ կատարելու մասին» ՀՕ-338-Ն օրենքով 2024 թվականին կատարված փոփոխություններով կարգավորվել են ֆինանսական հաշիվների վերաբերյալ տեղեկությունների ավտոմատ փոխանակման համակարգի ներդրման համապատասխան մեխանիզմները, սակայն իրավակիրառ պրակտիկայում ի հայտ են եկել էական խնդիրներ, որոնք պայմանավորված են գործող կարգավորումների ոչ լիարժեք լինելով։ Գործող կարգավորումների մի շարք դրույթներ ամբողջությամբ համահունչ չեն Ստանդարտի պահանջներին, ինչի հետևանքով դրանց գործնական կիրառությունը բարդանում է և առաջանում են տարբեր մեկնաբանություններ ու տարընկալումներ, մասնավորապես՝ 
- Համաձայն գործող ՀՀ հարկային օրենսգրքի (այսուհետ՝ Օրենսգիրք)՝ գործող հաշիվների համար սահմանված է 250 հազար ԱՄՆ դոլարին համարժեք ՀՀ դրամի շեմի գերազանցման դրույթ, համաձայն որի գործող հաշիվը դառնում է հաշվետու, եթե տարվա ընթացքում մուտքերի և ելքերի հանրագմուրը կամ հարկային տարվա վերջին օրվա դրությամբ հանրագումարը կամ հարկային տարվա սկզբի կամ վերջի օրվա դրությամբ հաշվի մնացորդների հանրագումարը գերազանցում է նշված գումարը։  Այս մոտեցումը չի բխում Ստանդարտի  կարգավորումներից և պետք է համապատասխանեցվի մոդելային օրենսդրությանը։
- Համաձայն գործող օրենքի՝ հաշվետու ֆինանսական հաստատությունները բոլոր հաճախորդներից, նախքան տեղեկատվության փոխանակումը, պետք է ստանան վերջիններիս գրավոր համաձայնությունը։ Արդյունքում ֆինանսական հաշիվ բացող կամ ունեցող անձը համաձայնություն տալուց հրաժարվելուց կամ 10-օրյա ժամկետում չտրամադրելու դեպքում՝ նոր հաշվի դեպքում ֆինանսական հաստատությունը մերժում է հաշվի բացումը, իսկ նախկինում բացված հաշվի դեպքում՝ հրաժարվում (դադարեցնում է) ֆինանսական հաշվով գործարքներ կատարելուց, բացառությամբ այլ հաստատությունում բացված հաշվին առկա դրամական միջոցները փոխանցելու գործարքի։ Գործնականում, նման դրույթը ֆինանսական հաստատությունների կողմից դժվար իրագործելի է, քանի որ ոչ ռեզիդենտների համաձայնությունը միշտ չէ որ հնարավոր է գրավոր եղանակով ստանալ, ինչի հետևանքով ֆինանսական հաստատությունը հարկային մարմնին կներկայացնի թերի հաշվետվություն։
- Համաձայն գործող օրենքի՝ սահմանված խախտումների դեպքում տուգանքները կիրառում են ՀՀ Կենտրոնական բանկի կողմից՝ «Հայաստանի Հանրապետության Կենտրոնական բանկի մասին» օրենքով սահմանված կարգով, իսկ գործընթացի վերահսկողությունն իրականացվում է ՀՀ Կենտրոնական բանկի կողմից՝ հարկային մարմնի կողմից տրված մեթոդական ցուցումների կամ ազդակների հիման վրա։ Սակայն ՏՀԶԿ մոդելային օրենսդրության համաձայն, ինչպես նաև Ստանդարտը ներդրած գրեթե բոլոր երկրներում, վերահսկողության իրականացումը վերապահված է հարկային մարմիններին, քանի որ Ստանդարտը նպատակաուղղված է բացառապես հարկային նպատակներով տեղեկությունների փոխանակմանը և հարկային վարչարարության իրականացման միջոցով հարկային թափանցիկության ապահովմանը։ 
- Համաձայն գործող օրենքի՝ սահմանված չէ գործիքակազմ, որի կիրառմամբ կապահովվի հաշվետիրոջ և վերահսկող անձանց նկատմամբ վարչարարության իրականացումը, այն դեպքում, երբ վերջիններս հաշվետու ֆինանսական հաստատությանը տրամադրում են կեղծ կամ թերի տեղեկություններ։ Մինչդեռ, ՏՀԶԿ մոդելային օրենսդրությունը սահմանում է, որ հաշվետիրոջ կամ նրա վերահսկող անձինք ևս պետք է ենթարկվեն պատասխանատվության՝ Ստանդարտով սահմանված պատշաճ ստուգման (ուսումնասիրության) ընթացակարգերով նախատեսված համապատասխան տեղեկությունները չտրամադրելու կամ ոչ ամբողջական տրամադրելու դեպքում։ 
Վերոնշյալ խնդիրները խոչընդոտում են Ստանդարտով նախատեսված մեխանիզմների լիարժեք և արդյունավետ կիրառմանը։
3. Առկա խնդիրների առաջարկվող լուծումները. 
Նախագծով առաջարկվում է համակարգային և համապարփակ մոտեցում, որի արդյունքում Օրենսգրքի ֆինանսական հաշիվների մասին տեղեկությունների փոխանակման դրույթները կարգավորող 80․2 Գլուխն ամբողջովին վերաշարադրվել է՝ առաջնորդվելով Ստանդարտով և ՏՀԶԿ հարկման նպատակով թափանցիկության և տեղեկությունների փոխանակման Գլոբալ Ֆորումի Քարտուղարության կողմից 2025 թվականին մշակված մոդելային օրենսդրությամբ, ինչպես նաև վերջինիս կողմից տրված մեթոդական ցուցումներով և առաջարկներով, մասնավորապես՝
- Նախագծով տրվել են Ստանդարտից բխող և Օրենսգրքում կիրառվող առանցքային հասկացությունների հստակ սահմանումներ, ինչը կապահովի դրանց միատեսակ մեկնաբանությունն ու համահունչ կիրառումը իրավակիրառ պրակտիկայում։
- Նախագծով առաջարկվում է հաշվետու ֆինանսական հաստատությունների նկատմամբ համապատասխանության ճշտության ստուգման իրականացումը վերապահել ՀՀ հարկային մարմնին, քանի որ Ստանդարտը բացառապես կիրառվում է հարկային նպատակներով և գործընթացի ցանկացած փուլում միմիայն հարկային մարմինն է հանդիսանում որպես իրավասում մարմին։ Ընդ որում, նախագծով ներկայացվում են նաև Օրենսգրքի հարկային ստուգումները կարգավորող 68-րդ Գլխի համապատասխան դրույթների փոփոխություններ, համաձայն որոնց առաջարկվում է ընդլայնել թեմատիկ հարկային ստուգման հարցերի շրջանակը, ավելացնելով ֆինանսական հաշիվների համապատասխանության ճշտության հարցը, որի արդյունքում հարկային մարմինը կարող է իրականացնել թեմատիկ ստուգում՝ բացառապես ֆինանսական հաշիվների համապատասխանության ճշտության հարցերով։
- Նախագծով առաջարկվում է հաշվետերերի և վերահսկող անձանց նկատմամբ ևս կիրառել պատասխանատվության միջոցներ այն դեպքերում, երբ վերջիններս հաշվետու ֆինանսական հաստատություններին տրամադրում են կեղծ կամ թերի տեղեկություններ, կամ չեն տրամադրում պատշաճ ստուգման ընթացակարգերով սահմանված պարտադիր տեղեկությունները։
- Միջազգային լավագույն փորձին և ֆինանսական հաստատությունների գործնական հնարավորություններին համապատասխանեցնելու նպատակով հարկային մարմնին տեղեկությունների ներկայացման ժամկետը երկարաձգվել է՝ գործող մայիսի 10–ը փոփոխելով հունիսի 30, ինչը կնպաստի ավելի ամբողջական և որակյալ տվյալների ներկայացմանը։
-Նախագծով հստակեցվել են նաև հաշվետու ֆինանսական հաստատությունների կողմից փաստաթղթերի պաhպանության և հաշվառման դրույթները, համաձայն որի  ֆինանսական հաշիվներին վերաբերող բոլոր փաստաթղթերը, ինչպես նաև համակարգչային ծրագրերում և էլեկտրոնային կրիչներում առկա տեղեկատվությունը, Ֆինանսական հաստատությունը պահպանում է օրենսդրությամբ սահմանված կարգով և ժամկետներում, բայց ոչ պակաս, քան հինգ տարի ժամկետով:
4. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ․
Նախագծի ընդունումը կապված է ՀՀ կառավարության 12.12.2019թ. N 1830-Լ որոշմամբ հաստատված՝ ՀՀ պետական եկամուտների կոմիտեի զարգացման և վարչարարության բարելավման ռազմավարական ծրագրի «2. Վարչարարության արդյունավետության բարձրացում, եկամուտների ավելացում, ստվերի կրճատում» նպատակի «2.2 Խրախուսել հարկ վճարողների և արտաքին տնտեսական գործունեություն իրականացնող անձանց կամավոր կարգապահությունը, բարձրացնել հարկային և մաքսային մարմիններին վճարման ենթակա վճարներից խուսափողների դեմ պայքարի արդյունավետության մակարդակը, կրճատել հարկային ստվերի մակարդակը» ենթանպատակի «2.2.3 Հարկային տեղեկությունների փոխանակման գործընթացներ» միջոցառման իրականացման հետ:
5․ Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է ՀՀ պետական եկամուտների կոմիտեի կողմից:
	6. Իրավական ակտի ընդունման արդյունքում ակնկալվող արդյունքը․
Իրավական ակտի ընդունման արդյունքում ակնկալվում է ապահովել ֆինանսական հաշիվների վերաբերյալ տեղեկությունների ավտոմատ փոխանակման համակարգի լիարժեք, համահունչ և արդյունավետ գործարկումը՝ այն ամբողջությամբ համապատասխանեցնելով Ստանդարտի և մոդելային օրենսդրության պահանջներին։ Արդյունքում կերաշխավորվի տեղեկությունների ավտոմատ փոխանակման գործընթացի իրավական հստակությունը, գործնական կիրառելիությունն ու արդյունավետությունը, կբացառվեն տարաբնույթ մեկնաբանություններն ու տարընթերցումները, ինչը կնպաստի միջազգային պարտավորությունների պատշաճ կատարմանը, Հայաստանի Հանրապետության դիրքի ամրապնդմանը միջազգային հարկային համագործակցության հարթակներում՝ որպես վստահելի և կանխատեսելի գործընկեր, ինչպես նաև հարկային վարչարարության արդյունավետության և համակարգի ինստիտուցիոնալ կայունության բարձրացմանը։

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՐԿԱՅԻՆ ՕՐԵՆՍԳՐՔՈՒՄ
ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ»
 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ  ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ

Նախագծի ընդունմամբ պետական կամ տեղական ինքնակառավարման մարմնի բյուջեներում եկամուտների ավելացում կամ նվազեցում չի նախատեսվում։ Փոխարենը, հաշվի առնելով ֆինանսական հաշիվների վերաբերյալ տեղեկությունների ավտոմատ փոխանակման կարգավորումների արդյունավետ ներդրումը և հարկ վճարողների համար նախատեսված կարգապահական տույժերի և տուգանքների առկայությունը, հնարավոր են բյուջեի մուտքերի էական ավելացումներ:

